Fanmi an mwen, on fanmi a moun fou !

Yépa, mi mwen ankò, Fabris, 15 lanné é an ka viv adan on fanmi a moun fou. An ja palé-w dè manman-mwen, Sara é dè pap’an mwen, Alen, sé dé moun fou la ki fè si an asi latè jòdijou.
An ja di-w osi an malad a Avengers ; men jòdila an pisimé palé-w dè sé dé ti taktak-la ka sèvi-mwen sè akaz : Danyèl é Konstans. Yo tini sèt lanné si tèt a-yo é yo lékòl an primè. A pa ti enmé yo enmé sé ti istwa-la papa ka maké ban nou la on ! Men sèlmanti, yo pisimé, valé gato a manman, kon ti agoulouganfal ki yo yé.
Dépawfwa, yo pé jis rivé pasé men a yo adan paté koko, woché, konfiti sirèl manman ka mèt an vitrin a patisri a-y pou i vann. 
Manman kanta’y menm, pi souvan ki rawman, i ka fè lasanblan pa vwè yo. Dépawfwa, i pé rivé di-yo on biten dapré-y, men olasa, ayen pa la ! Aaa, sèlmanti, sé dé ti sè an mwen lasa, dé ti dézòdyèz ! Lè yonn di « koupé », lòt-la ka di « haché » : sé fès é kilòt, yonn pa k’ay san lòt! 
Men kòm entérésan ! Pou sa, an malad a dé ti sè an mwen lasa. 
Men pi bèl-la, sé Sitwouy i sitèlman enmé-yo, toula sé timoun’a pasé, i dèyè yo, i pa ka ba-yo on favè. I ka jis édé-yo fè bétiz : enn konpwann, yo ka ba-y adan sa yo ka pwan an vitrin a patisri-la . 
Ou dòt ka di ‘ka i Sitwouy ankò ?!’ Enben pannan tout timoun a vwazinaj-la tini on ti chyen, on ti chat, on ti lapen pou tchenbé yo konpann, enben nou, nou tini on ti rakoun ; sa ka fè twa dézòdyè an kaz-la: Danyèl, Klémans é Sitwouy. Mi on fanmi, mi! Sakré fanmi a moun fou va!

Répondè réponn ! 
Ka ou ja sav si moun-la i ka rakonté istwa-la ?
 Dè kimoun i désidé palé ?
Ka i ka aprann-nou si yo ?
Kijan i ka touvé-yo ?

